
Uunga siunnersuut: 

Takornariartitsinermik ingerlatsineq, sumiiffinni nunami aalajangersimasuni zone-nut 

agguaasarneq il.il. inuussutissarsiutigalugu ingerlatsinermi aammalu killeqartumik 

sumiiffiit ilaanni angalaarsinnaaneq pillugit Inatsisartut inatsisaat 

Inuutissarsiornermut, Niuernermut, Aatsitassanut, Inatsisit Atuutsinneqarnerannut 

Naligiissitaanermullu Naalakkersuisumit saqqummiunneqartoq 

 

pillugu 

 

Inuussutissarsiornermut Aatsitassanullu Ataatsimiititaliap 

 

siunnersuutip pingajussaaneerneqarneranut 

 

ILASSUTITUT ISUMALIUTISSIISSUTAA 

 

 

Ataatsimititaliap suliarinninnermini [kingullermik] ilaasortarai: 

 

Inatsisartunut ilaasortaq Karl Tobiassen, Siumut, Siulittaasoq 

Inatsisartunut ilaasortaq Bentiaraq Ottosen, Atassut, Siulittaasup tullia 

Inatsisartunut ilaasortaq Kristian Jeremiassen, Inuit Ataqatigiit,  

Inatsisartunut ilaasortaq Mariane Paviasen Jensen, Inuit Ataqatigiit 

Inatsisartunut ilaasortaq Lars Poulsen, Siumut 

Inatsisartunut ilaasortaq Kuno Fencker, Siumut 

Inatsisartunut ilaasortaq Pele Broberg, Naleraq 

 

 

Ataatsimiititaliap UKA 2024-p ingerlanerani oktobarip ulluisa 15-ianni 

aappassaaneerinninnerup kingorna siunnersuut misissuataarpaa. 

 

Siunnersuutip imarisaa siunertaalu 

Siunnersuutip imarisai siunertaalu eqqarsaatigalugit siunnersuutip aappassaaneerneqarneranut 

ataatsimiititaliap isumaliutissiissutaa innersuussutigineqarpoq. 

 

Siunnersuutip Inatsisartuni aappassaaneerneqarnera 

Siunnersuut aappassaaneerinninnermi akuersissutigineqarpoq siunnersuutip 

aappassaaneerneqarneranut Naalakkersuisut allannguutissatut siunnersuutaat ilanngullugit 

akuersissutigineqarlutik. 

Ataatsimiititaliami amerlanerussuteqartut Inuit Ataqatigiit, Siumup Atassutillu 

ilaasortaatitaasa peqatigitillugu Inatsisartut inatsisissaattut siunnersuutip kalaallisuuata 

qallunaatuuatalu imminnut naapertuunnissaat qularnaarniarlugu allannguutissatut 

siunnersuuteqaqqeqqullugit Naalakkersuisunut kaammattuutigaat. 

 

Siunnersuutip takornariartitsisarnermik ineriartortitsinermik killiliisinnaanera ilaatigut 

oqaatigineqarpoq. Tamatumunnga atatillugu oqaatigineqarpoq takornariartitsisarnerup qanoq 

ingerlalluartiginera Kalaallit Nunaanni assigiinngitsorujussuummat inatsimmilu tamanna 

isiginiarneqartariaqartoq. Tamatuma saniatigut ataatsimiititaliap ilassutitut 

isumaliutissiissutaani tulliuttut suliarineqarnissaat kissaatigineqarpoq: 

• Ukioq naallugu takornariartitsisarnerup Kalaallit Nunaanni tamarmi 

ineriartortinneqarsinnaanera sumiiffinnilu amerlanerusuni ingerlanneqalersinnaanera 

inatsisikkut qanoq qularnaarneqarpa? 

• Suliffissanik isertitanillu pilersitsinissaq, taamalu aamma akileraarutitigut 

akiitsuutitigullu isertitaqarnerulernissaq siunnersuutikkut matumuuna qanoq 

qularnaarneqarpa? 

• Takornariartitsisarnermik ingerlataqartunut ass. inuilaani najukkami 

takornariartitsisarnermik ingerlatsiviunngitsuni ilisimasassarsiorluni umiarsuarmik 

takornariartitsisartunut akuersissuteqarfigineqarnissamik piumasaqaatip 

atuutsinneqanngissinnaara 

• Immikkut akuersissuteqarnermik aalajangersakkap arsaarinnissuteqartarnerullu 

imminnut ataqatigiinnerat. 

• Inatsit najukkani aallaveqarnisamik qularnaarinninnersoq. 

 

Siunnersuut ataatsimiititaliap kissaateqarnera tunngavigalugu Inuussutissarsiornermut 

Aatsitassanullu Ataatsimiititaliamut suliarineqaqqittussanngortinneqarpoq. 

 

Sassartitsinerit 

Ataatsimiititaliaq siunnersuutip matuma suliarineqarneranut atatillugu Ilulissat Excursionsimit 

aallartitanik ataatsimeeqateqarpoq. 

 

Saaffiginnissut 

Ataatsimiititaliaq novembarip ulluisa 18-ianni Sulisitsisunit saaffiginnissummik tigusaqarpoq. 

Ataatsimiititaliaq saaffiginnssummut qujarusuppoq, piffissaalatsinerli pissutigalugu 

saaffiginnissut siunnersuutip suliarineqarnerani isummerfigineqarsinnaasimanngilaq. 

 

Ataatsimiititaliap siunnersuummik suliarinninnera 

Inatsisartut inatsisaata kalaallisuuata qallunaatuuatalugu imminnut naapertuunnissaat 

qularnaarniarlugu allannguutissatut siunnersuuteqaqqullugit ataatsimiititaliami 

amerlanerussuteqartut kaammattuutaat Naalakkersuisut tusaaniarsimavaat. Ataatsimiititaliami 

amerlanerussuteqartut tamatumunnga Naalakkersuisunut qujassuteqarput. 

Ataatsimiititaliap inassuteqaatai 

1. Ataatsimiititaliami amerlanerussuteqartut Inuit Ataqatigiit, Siumup Atassutillu 

ilaasortaatitaasa piginnittussaanermut piumasaqaatip sakkortusineqarnissaanik 

Naalakkersuisunut kaammattuuteqarput, taamaalilluni Naalakkersuisut nunatta 

immikkoortuini sumiiffinni aalajangersimasuni inuit inatsisilerinikkut inuttut 

isigineqarsinnaasut (ass. ingerlatseqatigiiffiit) suliffeqarfinni aalajangersimasumik 

annertussusilimmik piginneqataassuteqartarnissaannik Naalakkersuisut 

piumasaqaatinik aalajangersaasinnaanngortillugit, najukkani soqutigisat 

illersorniarlugit najukkaniillu piginnittuunissaq qularnaarniarlugit tamanna 

pisariaqartutut isigineqaraangat. Piginneqataassuteqarnerup minnerpaaffissaa 

najukkanit piginnittuuneq illersorniarlugu 2/3-mut aalajangersarneqartariaqarpoq. 

2. Ataatsimiititaliami amerlanerussuteqartut Inuit Ataqatigiit, Siumup Atassutillu 

ilaasortaatitaasa Naalakkersuisunut kaammattuutigaat pineqaatissiisarnermut 

aalajangersakkat allanngortinneqaqqullugit nalinginnaasumik mianersuaalliorneq 

akiliisitaanermik aamma pineqatissiissutaasalersillugu. 

 

Allatigut 

Takornariartitsisarnermik inuussutissarsiuteqarnerup najukkanit aallaaveqarnissaa 

qularnaarniarlugu Naalakkersuisut ingerlaavartumik suliaqarnissaat ataatsimiititaliap 

pingaartutut isigivaa. Inatsisit allat najukkani ingerlataqartut illersorneqarnerinut 

sunniuteqarsinnaasut nutarterneqarnissaat Naalakkersuisut isumaliutigissagaat 

ataatsimiititaliap ilanngullugu kaammattuutigaa. Tamatumani minnerunngitsumik 

akileraartarnermut inatsiseqartitsinermi malittarisassat, ingerlatseqatigiiffiit iluini 

niueqatigiinnermut akigitinneqartartut (transferpricing) sakkortusineqarnissaat 

ilanngullugu, eqqarsaatigineqarput. 

Taamatut oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut pingajussaaniigassanngortippaa. 

Bentiaraq Ottosen 

Siulittaasup tullia 

 

 

Mariane Paviasen Jensen 

   

 

 

 

 

 

 

Kristian Jeremiassen 

 

 

 

 

 

 

Lars Poulsen 

 

 

 

 

Kuno Fencker 

 

 

 

 

 Pele Broberg 

 

 

 


